
Oroitzapenaren oroimena. Zahartze-fasean ezagutza 
transferitzen ikasteko estrategia.
Narriadura kognitiboa prebenitzeko estrategia bat garatzea, “Memoria” landuz, harreman-
sareak indartuz eta adinekoen isolamendu soziala murrizten lagunduz, belaunaldien arteko 
osagai nabarmen batekin.

Maite Arsuaga
Daiteke Gizarte Aholkularitzako teknikaria  
eta aholkularia

“Zahartzeari balioa eman dio proiektuak, 
eta erakutsi du historia ez dagoela 
soilik liburuetan, baita hura bizi izan 
duten eta kontatzeko asko duten 
pertsonen testigantzetan ere.”

Nola sortu zen Oroitzapenaren oroimena proiektuaren ideia?
Proiektu esperimentala aurkeztu genuen Eusko Jaurlaritzako Hezkuntza Sailaren diru-
laguntza lerro batera, bizitza osoan zeharreko ikaskuntzari buruzko jarduerak egiteko; 
zehazki, prestakuntza- eta ikaskuntza-metodologia berriei eta ezagutzaren belaunaldi 
arteko transferentziari buruzko esperimentazio-proiektuak babesten dituzte laguntza horiek.

Udalerri jakin bateko 65 urtetik gorako pertsonen bizipenak bildu eta DBHko eta 
Batxilergoko ikasleei erakustea zen asmoa. Lehenengo edizioa Bizkaian egin genuen, 
Sestaon eta Trapagaranen, hain zuzen ere. Bigarren edizioan Hernaniko eta Urnietako 
udalekin egin dugu lan.

Zeintzuk izan ziren eman zenituzten lehen urratsak: nola jarri zineten harremanetan 
zuen laguntzaileekin, parte-hartzaileekin, nola lortu zenuten finantzaketa, 
baliabideak …?
Hainbat eragilerekin jarri ginen harremanetan: adinekoen elkarteak, egoitzak eta eguneko 
zentroak, ikastetxeak eta, noski, udalak, Gizarte Ongizateko beren arloen bidez; azken 
horiek harremanetan jartzeko funtsezko pertsona batzuk adierazi zizkiguten.

Bizkaiaren kasuan, elkarrizketa pertsonalak egin genizkien adineko pertsona batzuei; 
aurretik, haiekin saio batzuk izan genituen, elkar ezagutzeko eta konfiantzazko giroa 
sortzeko, eta interesgarriak izan zitezkeen istorioak identifikatzeko, ondoren ikasleekin 
partekatzeko. Intereseko gaiak identifikatu ondoren (kasu honetan gerra, hizkuntzarekiko 
harremana –euskara, gaztelania-, emakumea, metala eta industria, besteak beste), 
ahozko elkarrizketak/testigantzak grabatu genituen, eta material guztiarekin ikus-entzunezko 
aurkezpen bat egin genuen, DBHko eta Batxilergoko ikasleei ikastetxeetan aurkeztu 
zitzaiena, elkarrizketatutako pertsona batzuekin batera.

Gipuzkoaren kasuan, prozesu bera jarraitu zen, baina elkarrizketak egin beharrean talde 
mailan lan egin zen. Egoitzekin eta eguneko zentroekin harremanetan jarri ginen, batzuetan 
udalaren bidez eta beste batzuetan zuzenean, eta adinekoei eskaintzen zaizkien tailerrak 
baliatu genituen hitzaldi baten bidez proiektua ezagutarazteko; horrela muntatu ziren ahozko 
historiaren tailerrak, hau da, lan egin zen talderekin.

Proiektuaren zein fasetan aurkitu zenituzten zailtasun handienak: plangintzan, 
esperientziaren hedapenean edo ebaluazioan? Eta zeintzuk izan ziren puntu 
kritiko horiek?

Nahiz eta proiektu guztia oso pozgarria izan, bai lagundu duten pertsona eta erakundeentzat, 
bai hura garatu duen aholkularitza-taldearentzat, zailtasun batzuei aurre egin behar izan 
diegu:
• • Alde batetik, zaila izan da diru-laguntzak ezarritako epeak betetzea (proiektua ekainean amaitu 

behar zen), ikastetxeen agendarekin uztartzea, horiek urtarrilean itxita baitituzte ikasturteko jarduera 
guztiak eta, beraz, programatu gabeko jarduera berri bat sartzea zaila da (horregatik, aurkezpen-
saio batzuk irailerako eta urrirako utzi ziren, proiektua amaituta zegoen arren); eta parte hartu duten 
adineko pertsonen bizi-erritmoekin uztartzea; izan ere, elkarrizketa batzuk atzeratu edo bertan behera 
geratu ziren, osasun-arazoengatik. 

• Bestalde, kasu batzuetan adineko pertsonen familiekin borrokatu behar izan da, haien senideak gauza 
jakin batzuk kontatzearen edo grabatzearen aurka agertu baitira.

• Asko kostatu da gizonek proiektuan parte hartzea, mota horretako jardueretarako ez baitira oso 
gogotsu aurkezten, nahiz eta, parte hartzea onartzen dutenean, oso emankorrak diren esperientziak 
kontatuz. Emakumeen kasuan, kontrakoa gertatzen da: haien parte-hartze maila handiagoa bada ere, 
haiekin lan asko egin behar da ikasleei helarazteko interesgarria izan daitekeen ezagutza “ateratzeko”; 
horren arrazoia izan ohi da haien esparrua etxekoa izan dela, gizonak etxetik kanpo lan egin duen 
bitartean, edo ez dutela uste beren esperientziek baliorik dutenik. 

• Parte hartu duten pertsona gehienak 70 urtetik gorakoak izan dira; nahiz eta proiektua 65 urtetik 
gorako pertsonentzat diseinatuta egon, adin horretan ez dute beren burua “hirugarren adinekotzat” 
hartzen, eta ez dute horrelako jardueretan parte hartzen; aitzitik, gehiago pentsatzen dute beste 
jarduera batzuetan, hala nola bidaiatzean …

Zeintzuk izan dira esperientziaren emaitzak eta eraginak? Zer ikasi duzue?
Proiektuari esker, ildo bat ireki da ikastetxeetan belaunaldien arteko alderdia lantzeko, 
curriculumean txertatuz, adibidez, Historia irakasgaian, bildutako testigantzek lehen pertsonan 
bizitako udalerriaren historia jorratzen baitute. Gainera, kasu askotan eutsi egin zaio 
ikastetxeen eta adinekoen elkarteen artean proiektuan hasitako harremanari.

Zahartzeari balioa eman dio proiektuak, eta erakutsi du historia ez dagoela soilik liburuetan, 
baita hura bizi izan duten eta kontatzeko asko duten pertsonen testigantzetan ere.

Gipuzkoan, lan egin zuen talde bat hain pozik geratu zen esperientziarekin, prozesuarekin 
jarraitzea eskatu zutela eta coaching motako saio zehatzagoak egin zirela.

Parte hartu zuten ikastetxeak ere oso gustura agertu ziren proiektuarekin; zehazki, haietako 
batzuei oso interesgarria iruditu zitzaien elkarrizketatutako adineko pertsonak ikastetxera 
joatea aurkezpenera.

Zer aholku emango zenieke belaunaldien arteko esperientzia bat abian jarri nahi 
duten pertsona edo erakundeei?
Guk egin ez genuen zerbait, baina, gerora, egin behar genuela iruditu zitzaigun: 
esperientzia, parte hartuko duten pertsonekin lankidetzan diseinatzea; horrela, pertsona 
horien benetako beharrak askoz hobeto identifikatzen dira, proiektuari atxikitzea eta beren 
egitea lortuz. Gainera, saioak garatzeko beharrezkoa den konfiantza lantzen joateko ere 
balio du.

